
Kirish. Toʻqimachilik sanoati rivojida xorijiy mamlakatlar bilan hamkorlik muhim 

ahamiyatga ega boʻldi. Xususan, Oʻzbekiston toʻqimachilik sohasini rivojlantirish boʻyicha 

Turkiya davlati bilan ham yaqindan hamkorlik qilib kelmoqda. Oʻzbekistonda 2014 yil 

yakunlari boʻyicha toʻqimachilik sanoati korxonalari tomonidan 7802,6 mlrd. soʻmlik mahsulot 

ishlab chiqarilgan.  

Turkiya dunyoda kiyim eksport qiluvchi davlatlar orasida beshinchi oʻrinni va Yevropa 

Ittifoqi mamlakatlariga eksport qilishda ikkinchi oʻrinni egallaydi. U jahon toʻqimachilik 

sanoatining eng yirik ishtirokchisi boʻlib, uning roli yildan-yilga oshib bormoqda.  

Mavzuga oid adabiyotlar tahlili. Turkiyada toʻqimachilik sanoati shakllanish tarixi 

uzoq oʻtmishga – Osmoniylar imperiyasiga taqaladi, ushbu davrda, yaʼni XVI-XVII asrlarda 

toʻqimachilik mahsulotlari ishlab chiqarish juda yaxshi rivojlangan va keng tarqalgan edi. 

Imperiya tarqalgandan keyin Turkiya hukumati bu tarmoqni strategik muhim tarmoqlar 

qatoriga kiritgan holda proteksionizm va davlat koʻmagi ostida izchillik bilan rivojlantirgan[1]. 

2000 yildan boshlab, davlat ishlab chiqarish zanjirining keyingi bosqichga oʻtdi, yaʼni u dizayner 

va modelyerlar milliy maktabini shakllantirishni nazarda tutadi.  

2009 yildan 2014 yilgacha boʻlgan davrda Turkiya “Toʻqimachilik, kiyim va charm 

mahsulotlarini ishlab chiqarish sanoatini qoʻllab-quvvatlash strategiyasi”ni amalga oshirib, 

unga muvofiq ishchilar soni 30 kishidan kam boʻlmagan kompaniyalarga nisbatan turli 

ragʻbatlantiruvchi choralar ishlab chiqilgan.  

Oʻzbek va turk xalqlarining oʻzaro aloqalari koʻp asrlik tarixga ega. XIII asr oʻrtalarida 

moʻgʻullar istilosi natijasida saljuqiy turklar Movarounnahr (Xuroson va Zarafshon) 

hududlaridan Kichik Osiyo (Hozirgi Turkiya Respublikasi) yerlariga koʻchib borishlari 

natijasida 1299 yilda Usmon bekligiga asos soldi[2]. Oʻzbekistonning mustaqillikni qoʻlga 

kiritishi ikki davlat hamkorlikda yangi imkoniyatlar yaratildi. Turkiya Oʻzbekistonning 

mustaqilligini birinchilardan boʻlib tan oldi. Oʻzbekiston va Turkiya hamkorligi 1991 yilning 

oxirlaridan boshlandi[3]. Bu ikki davlat hukumati aʼzolari 1993 yilda hukumat aʼzolari bilan 

uchrashuvlar oʻtkazilib, uchrashuvlarda Turkiya Respublikasi hukumati vakillari bilan “Kansoy 

menejment” firmasi, “Nechinoglu” firmasi, “Nurton” firmasi, “Ekinchilar” firmasi, “Burch” 

firmasi, “Akean” firmasi, “Ochkz-oglu” kompaniyasi, “Profilo” firmalari vakillari va boshqalar 

ishtirok etdi[4]. 

Oʻzbekiston shaharlarida Turkiya bilan hamkorlikda toʻqimachilik korxonalari ishga 

tushirildi. 1993 yilning may oyida Qoraqalpogʻistonda Turkiyaning “Yazeks” firmasi yordamida 

qurilgan “Kateks” AJ toʻqimachilik kompleksi ishga tushirildi. Korxonaning loyihaviy quvvati 

yiliga 8 ming tonna paxta xom ashyosini ishlab berish edi. Korxona 6 million dona erkak, ayollar 

va bolalar trikotajini ishlab chiqara olish imkoniyatiga ega boʻldi[5]. Shuningdek, Andijondagi 

chit matolar ishlab chiqaruvchi aksiyadorlik jamiyati qoshida “Ankonteks” oʻzbek-turk qoʻshma 

korxonasi tashkil etilib, korxona Yaponiyaning zamonaviy tikish va bichish mashinalari bilan 

jihozlandi. 1993 yili Xorazm viloyati va Urganch shahar hokimiyati qarori bilan “Mem-Gilan” 

xorijiy korxonasini qurish uchun 8 gektar yer maydoni ajratildi. 1993-1996 yillarda bu korxona 

qurilishi uchun 214,5 mln soʻm mablagʻ sarflandi. 1996 yil oktyabrda “Turon Tekstil” oʻzbek-

turk qoʻshma korxonasi tashkil etilib, uning taʼsischilari “Urganchpaxtatozalash” AJ (40 foiz) va 

“Mem-Gilan” Turkiya kompaniyasi (60 foiz) boʻldi[6]. 

Qashqadaryo viloyatida bu boradagi dastlabki qadamlar istiqlolning dastlabki 

yillaridayoq boshlandi. Jumladan, 1993 yilning bahorida Oʻzbekiston–Turkiya hamkorligidagi 

“Kashteks” qoʻshma korxonasi qurilishi Qarshi shahrining Qavali hududida boshlandi. Qurilish 

uchun 15 gektar yer maydoni ajratilib, uning umumiy qiymati 28 million AQSH dollariga teng 

edi. Korxona qurilishi loyihasini Turkiyaning “Yazeks” korporatsiyasi va 

“Uzmejkolxozstroy”ning Qarshidagi loyihalash instituti muhandis–arxitektorlari hamkorlikda 

tayyorladi. Mazkur korxona bir yilda 25 ming tonna ipak paxtani qayta ishlab, jahon 

andozalariga javob beradigan kiyim-kechaklar ishlab chiqarish quvvatiga ega edi. Korxona 

sexlarini jihozlash uchun texnologiya Turkiya, Germaniya, Italiya kabi mamlakatlardan 

keltirildi. Korxonada ip yigirish, toʻqish, ip va gazlamalarni boʻyash sexlari tashkil etildi. 

Shuningdek, xom ashyo va tayyor mahsulotlar saqlanadigan 3 ta omborxona qurildi. Korxona 

hududida 3 qavatli maʼmuriy bino, 300 kishiga moʻljallangan oshxona, elektr podstansiyasi, 2 

ta 100 kubometrli suv saqlanadigan inshoot, markaziy kanalizatsiya, 50 metr uzunlikdagi gaz 

tarmoqlari bunyod etildi. 50 km uzunlikdagi ichki elektr uzatish tarmogʻi, 2 km li kanalizatsiya, 

25 ming kv metr hajmda yoʻl va yoʻlakchalar qurildi[7]. Korxonaning tola ajratish sexida 

Turkiyaning “Yazeks” firmasi ishlab chiqargan 50 ta “Soʻmer” markali jin mashinalari oʻrnatildi. 

Bu uskunalar yordamida soatiga 3-8 kg paxtaning tolasini ajratish imkoniyati yaratildi. 

Presslash syexida esa Germaniyadan keltirilgan uskunalar tolani 200 kilogramm ogʻirlikda 

toylab berdi.  

Tahlil va natijalar. Qashqadaryo viloyatining Kitob tumanida 1993 yili Turkiyalik 

tadbirkorlar 130 tonna tola sotib olib, evaziga xoʻjalikka kichik korxona uchun zarur asbob-

uskunalar, texnologiyalar, jihozlarni olib kelib oʻrnatib berdi. Bu kichik korxona zamirida 

oʻzbek-turk hamkorligidagi qoʻshma korxona tashkil etildi. Qoʻshma korxona ishlab chiqargan 

mahsulotlarni Germaniyaning “Sillers En-ko” firmasi vakillari sotib olib, Yevropa bozorlariga 

tarqatdi. 2002 yil 11 aprelda Shahrisabzda Oʻzbekiston, Turkiya va Yaponiya davlatlari 

hamkorligida barpo etilgan “Oqsaroy toʻqimachilik LTD” qoʻshma korxonasining rasmiy 

ochilishi marosimi boʻlib oʻtdi. Korxona yiliga 4800 tonna yuqori sifatli eksportbop ip-kalava, 

trikotaj polotno ishlab chiqardi.Korxona 640 kishini ish bilan taʼminladi. Turkiya 

ishbilarmonlari Surxondaryo viloyatida ham bu sohani yoʻlga qoʻyish borasida hamkorlik qilib 

keldi. Viloyatning Termiz tumanidagi “Gulbahor” davlat xoʻjaligidan turklar 130 tonna tolani 

sotib oldi. Turkiyadan tumanga gilam toʻqiydigan kichik korxona uchun zarur asbob- uskunalar, 

jihozlar keltirilib, mutaxassislar tomonidan oʻrnatib berildi. 1994 yili esa tumandagi “Turon” 

kichik korxonasi bazasida “Turon gullari” qoʻshma korxonasi tashkil etildi. Shuningdek, 

Surxondaryo viloyati Shoʻrchi tumanida sport kiyimlari ishlab chiqaradigan qoʻshma korxona 

Turkiyaning “Assorti-akber” firmasi bilan hamkorlikda tuzildi, natijada ming tonna ingichka 

tolali paxta qayta ishlanib, uch ming sport kiyimlari ishlab chiqarildi[8]. 

1995 yili Oʻzbekistonda 21 ta turk kompaniyalari hamkorlikda ish olib bordi. Masalan, 

“Aston” firmasi “Oʻzbekengilsanoat” assosiatsiyasi bilan hamkorlikda Namangan, Buka, 

Jarqurgʻonda paxtani qayta ishlovchi toʻqimachilik korxonalarini barpo etdi. Namangan 

shahrida tashkil etilgan “Asnom Tekstil” qoʻshma korxonasi loyihasi qiymati 40,4 mln dollar 

boʻldi. Korxona qurilishi uchun kreditni Germaniyaning “KFW” banki 34,4 mln dollar miqdorida 

berdi[9]. Korxonaning bir yillik eksporti 13 mln AQSH dollarini tashkil etishi lozim edi. Shu yili 

Turkiyaning “Bursel” firmasi Andijon shahridagi “Bobur” AJ bazasida “Ankonteks” qoʻshma 

korxonasini tashkil etdi. Korxona yiliga 1,8 mln. erkaklar koʻylagi va 750 ming komplekt 

choyshablar chiqarishga moʻljallanib, uning eksporti 3 mln AQSH dollarini tashkil etishi 

rejalashtirildi. Shu yili Toshkent shahrida “Kukcha” tikuv fabrikasi bazasida “Gulmira Deri” 

qoʻshma korxonasi Turkiyaning “I.Tako” firmasi bilan hamkorlikda tuzilib, bir yilda 100 ming 

dona charm kurtka ishlab chiqarildi[10]. 

1996 yili Oʻzbekiston Respublikasi Vazirlar Mahkamasining “Anteks”, “Kashteks”, 

“Quva” va “Turlan” toʻqimachilik mashinalarini ishga tushirishni jadallashtirish chora-

tadbirlari toʻgʻrisida”gi 113-sonli qarori eʼlon qilindi. Turkiyaning “Yazeks” korporatsiyasi bilan 

hamkorlikda bu borada tadbirlar olib borildi. Biroq baʼzi holatlarda tashkilotlar oʻrtasida 

tushunmovchiliklar ham kelib chiqdi. Bu holatga tashqi xarajatlar ortib ketgani sababli kelib 

chiqdi. Shu bois, muammoni bartaraf etish uchun Oʻzbekiston Respublikasi Bosh vaziri 

oʻrinbosari M.Z.Usmonov boshchiligida komissiya tuzildi. 1996 yil 7 martda komissiyaning 

“Yazeks” korporatsiyasi Prezidenti T.Jinar, Vise-Prezident N.Yurekli, Turkiyaning 

Oʻzbekistondagi elchisi E.Aytun ishtirokida yigʻilishi oʻtkazilib, oʻzaro kelishuvga erishildi[11]. 

Kelishuv natijasida tashqi xarajatlar kamaytirish va korxonalardagi mavjud kamchiliklarni 

bartaraf etish chora-tadbirlarini olib borish nazarda tutildi.  

1996 yil 8 yanvarda Oʻzbekiston Respublikasi Vazirlar Mahkamasining “Davlat 

korporatsiyasining “Mahalliy sanoat” korxonasida yaratilgan ip va yigirilgan ipni ishlab 

chiqarish boʻyicha” qarori qabul qilindi. Shu yili 9 yanvarda YeTTB direktorlari Soveti 

yigʻilishlarida “Kosonsoy – Tekmen” qoʻshma korxonasi qurilishi uchun kredit ajratilish 

masalasi hal etildi. 1996 yil Oʻzbekistonda “Mahalliy sanoat” korporatsiyasi va Kosonsoy 

ipakchilik fabrikasi va Turkiyaning “Tifaks Tonkali Iplik” fabrikalari “Anonim Shirkati” 

hamkorligida “Kosonsoy – Tekmen” qoʻshma korxonasini tuzishga kelishildi. Loyihaning 

umumiy qiymati 76 mln. dollar boʻlib, Oʻzbekistonning ulushi 12,25 mln. dollar (32,3%). 

Turkiya ulushi 15,75 mln. dollar, (41,4%), YeTTB 10,0 mln. dollar boʻldi (26,3%). Korxona 1999 

yili ishga tushirildi. Qoʻshma korxona respublikadagi jun gazlamalar ishlab chiqaruvchi ilk 

korxona boʻlib, unda ikki mingga yaqin mahalliy aholi ish bilan taʼminlandi. Korxonaning ishlab 

chiqarish quvvati yiliga 2,5 million pogon metr kamvel mato, 1,7 million pogon metr movut 

matosi, 875 ming dona odeyalo va 1,185 tonna kalava ip ishlab chiqarish boʻldi. 1996 yili 

“Chinoz toʻqimachi LTD” oʻzbek-turk-yapon yigiruv-toʻquv fabrikasiga asos solindi. Korxona 

binosining umumiy sahni 15 ming kvadrat metr boʻlib, Turkiya, Yaponiya, Germaniyadan 

kelgan mutaxassislar yangi dastgohlarni oʻrnatdi. “Chinoz toʻqimachi LTD” qoʻshma 

korxonasining uch davlat tomonidan tuzilgan Nizom jamgʻarmasi 15 million 557 ming AQSH 

dollarini tashkil etdi. Bundan tashqari, Yaponiyadan 44,9 million dollar miqdorida kredit olindi. 

Qurilish loyihasining qiymati esa 63 million 144 ming dollarni tashkil etdi[12].  

Muhokama. Oʻzbek-turk-yapon investitsiyalari ishtirokida “Oqsaroy toʻqimachi LTD” 

qoʻshma korxonasi qurilishi 2000 yil oktyabrda boshlandi. Qiymati 66,766 million AQSH 

dollariga teng bu korxona belgilangan muddatdan 4 oy ilgari ishga tushirildi. Korxona yiliga 

4800 tonna taroqlangan ip-kalava hamda 2000 tonna trikotaj matosi ishlab chiqarish quvvatiga 

ega boʻlib, mahsulot xorijga eksport qilinishi koʻzda tutildi. Umumiy maydoni 21 ming kvadrat 

metrli binoda Yaponiyaning “SMN-Xova”, “MPM-10”, “Tayota”, “Murato”. “Otori truchler” kabi 

kompaniyalarida ishlab chiqarilgan soʻngi rusumli texnologiya va dastgohlar qatorida 

AQSHning “Vangard” firmasida tayyorlangan yuksak unumli toʻqimachilik mashinalari olib 

keltirildi[13]. 

2002 yil 11 aprelda Shahrisabzda Oʻzbekiston, Turkiya va Yaponiya davlatlari 

hamkorligidagi barpo etilgan “Oqsaroy toʻqimachi LTD” qoʻshma korxonasining rasmiy ochilish 

marosimi boʻlib oʻtdi. Korxona yiliga 4800 tonna yuqori sifatli eksportbop ip-gazlama, trikotaj 

polotno ishlab chiqarib, 640 nafar kishini ish bilan taʼminladi[14].  

Xulosa. Xullas, Oʻzbekiston va Turkiya hamkorligining tarixiy ildizlari uzoq tarixga borib 

taqaladi. Bu ikki qardosh xalq barcha tarixiy davrlarda oʻzaro aloqalarni olib borgan. Bu 

mustaqillik yillarida yanada rivojlanib, yangi anʼanalar bilan boyib bordi. Ikki davlat oʻrtasidagi 

hamkorlikda sanoat, xususan, toʻqimachilik sanoati yetakchi yoʻnalishlardan biriga aylandi. 

Oʻzbekistonning har bir shahrida bu davlatlar oʻrtasida toʻqimachilik sanoat boʻyicha qoʻshma 

korxonalar tashkil etildi va ijobiy natijalar qoʻlga kiritildi. 

